
© Faoi Chóipcheart an Rialtais 



 

Tuarascáil an Ard-Reachtaire Cuntas agus Ciste 
 

 

Chuntais na Seirbhísí Poiblí 2013 

Ceanglaítear orm de bhun Airteagal 33 de Bhunreacht na hÉireann tuairisc a thabhairt 

do Dháil Éireann ar thráthanna sonraithe mar a chinntear le dlí.  Forálann an tAcht um 

an Ard-Reachtaire Cuntas agus Ciste (Leasú) 1993 an príomhbhonn maidir le tuairisciú 

den sórt sin. 

Forálacha Tuairiscithe Reachtacha 

Éilítear orm de bhun Alt 3 (10) d'Acht 1993 tuarascáil i scríbhinn a ullmhú gach bliain a 

chuimseoidh 

 aon nithe a mheasaim go bhfuil sé cuí a thuairisciú ag éirí as m’iniúchtaí ar na 

cuntais leithreasa arna n-ullmhú ag Oifigigh Chuntasaíochta na ranna agus na n-

oifigí rialtais i ndáil leis na leithreasaí arna vótáil ag Dáil Éireann don bhliain 

airgeadais roimhe sin 

 

 aon nithe a mheasaim go bhfuil sé cuí a thuairisciú ag éirí as mo scrúduithe ar na 

rialuithe inmheánacha cuntasaíochta arna bhfeidhmiú ag ranna agus oifigí rialtais 

(sa bhliain airgeadais reatha nó roimhe seo) chun a chinntiú rialtacht na n-idirbheart 

airgeadais, cruinneas a gcuid íocaíochtaí agus fáltais, iontaofacht agus iomláine a 

gcuid taifead cuntasaíochta agus cosaint na sócmhainní atá faoi úinéireacht agus á 

rialú acu 

 

 torthaí na scrúduithe a rinne mé ar chuntais an ioncaim a bhailigh na Coimisinéirí 

Ioncaim – san áireamh sna scrúduithe sin bhí measúnacht ar cibé an bhfuil na 

cuntais iomlán agus cruinn, agus cibé an bhfuil córais, nósanna imeachta agus 

cleachtais bunaithe agus curtha i bhfeidhm ag na Coimisinéirí Ioncaim atá 

leordhóthanach chun seiceáil éifeachtach a dhéanamh ar mheasúnú, bailiú agus 

dáileadh cuí an ioncaim. 

Cuirtear de cheangal orm de bhun reachtanna eile tuairiscí a ullmhú agus a chur faoi 

bhráid Dháil Éireann maidir le nithe sonracha áirithe in éineacht le mo thuarascáil faoi 

alt 3 (10). 

Forálann alt 11 d'Acht 1993 ar leithligh d'ullmhú tuarascálacha speisialta agamsa, ag 

déileáil le haon nithe ginearálta a ba mhaith liom a thuairisciú a eascraíonn as 

m'iniúchtaí ar ráitis airgeadais aon cheann de na comhlachtaí a thagann faoi mo 

shainchúram iniúchóireachta, nó i gcás ina gcinnim torthaí na n-iniúchtaí maidir le 'luach 

ar airgead' nó iniúchtaí a rinneadh faoi fhorálacha ábhartha d'Acht na bliana 1993 a 

chur i láthair.  Déanaim tuarascálacha speisialta den sórt sin a sheoladh go foirmiúil faoi 

bhráid Aire iomchuí an Rialtais, a gceanglaítear air sin a chur faoi deara cóip den 

tuarascáil a chur faoi bhráid Dháil Éireann laistigh de thrí mhí. 

Cur i láthair na Tuarascála seo 

Is í seo mo thuarascáil faoi Alt 3 (10) d'Acht 1993 a bhaineann leis an mbliain 

airgeadais 2013.  Tá an tuarascáil leagtha amach i gceithre chuid. 

 Baineann Cuid 1 le nithe a bhaineann leis an bPríomhchiste agus le fiachas an 

Rialtais. 

 



4 Tuarascáil ar Chuntais na Seirbhísí Poiblí 2013 

 Tá cur síos imlíne i gCuid 2 ar nithe áirithe a bhaineann le caiteachas vótáilte in 

2013. 

 

 Baineann Cuid 3 le nithe a eascraíonn ó iniúchadh ar Chuntas na gCoimisinéirí 

Ioncaim agus ó scrúdú ar chórais na gCoimisinéirí Ioncaim. 

 

 Cuimsíonn Cuid 4 tuarascálacha reachtúla maidir le hiniúchtaí ar chuntais 

Ghníomhaireacht Bainistíochta an Chisteáin Náisiúnta, agus Chomhairle 

Chomhairleach Fioscach na hÉireann. 

Ullmhaíodh an tuarascáil ar bhonn faisnéise iniúchta, nuair a bhí sí ar fáil, agus cáipéisí, 

faisnéis agus míniúcháin eile a fuarthas ó na ranna agus ó na hoifigí rialtais ábhartha.  

Cuireadh dréachtaí de na codanna ábhartha den tuarascáil chuig na ranna agus na 

hoifigí lena mbaineann siad agus iarradh orthu a gcuid tuairimí a thabhairt.  Nuair ba 

chuí, ionchorpraíodh na tuairimí sin sa leagan deireanach den tuarascáil. 

Déileáiltear sa tuarascáil le cuntasacht na ranna agus na n-oifigí maidir leis an gcaoi ar 

riar siad cistí poiblí.  Ba cheart tagairtí do thríú páirtithe a léamh sa chomhthéacs sin. 

Tíolacaim leis seo mo thuarascáil don bhliain dar críoch an 31ú lá de Nollaig 2013 do 

Dháil Éireann de réir Alt 3 (11) d'Acht 1993. 

Cur i láthair na gCuntas Leithreasa 2013 

Éilíonn Acht na bliana 1993 orm na cuntais leithreasa do na Vótaí éagsúla a thíolacadh 

do Dháil Éireann mar aon leis an tuarascáil arna hullmhú faoi alt 3 (10).  Tá gach cuntas 

leithreasa don bhliain dar críoch 31 Nollaig 2013 deimhnithe agam agus, in imleabhar a 

ghabhann leo, tíolacaim na cuntais sin, mar aon le deimhnithe m’iniúchta, do Dháil 

Éireann. 

